
Ynglŷn â Chylch Meithrin Bronllwyn 

Enw’r lleoliad Cylch Meithrin Bronllwyn 

Categori’r gofal a ddarperir Gofal dydd llawn 

Person(au) cofrestredig  

Unigolyn cyfrifol (os yw’n berthnasol) Jacqueline Thomas 

Person â gofal Jacqueline Thomas, Kirsty Jenkins 

Nifer y lleoedd 32 

Ystod oedran y plant 2-4 mlwydd oed 

Nifer y plant 3 a 4 mlwydd oed 10 

Nifer y plant sy’n cael eu hariannu ar gyfer 
addysg gynnar 

10 

Diwrnodau / amseroedd agor Dydd Llun i Ddydd Gwener 09:00 tan 15:00 

Gwasanaeth Dechrau’n Deg Oes 

Iaith y lleoliad Cymraeg 

A yw’r Cynnig Gofal Plant ar gael yn y 
lleoliad hwn? 

Ydy 

Cynnig y Gymraeg yn Rhagweithiol Mae'r gwasanaeth hwn yn rhagweld, yn 
nodi ac yn diwallu anghenion Cymraeg a 
diwylliannol pobl sy'n defnyddio'r 
gwasanaeth, neu a all ei ddefnyddio. 

Dyddiad arolygiad blaenorol AGC Ddim yn berthnasol. Wedi ailgofrestru ar 
21 Ionawr 2023. 

Dyddiad arolygiad blaenorol Estyn Mehefin 2018 

Dyddiadau’r ymweliad(au) arolygu 
hwn/hyn 

28/04/2026 

Gwybodaeth ychwanegol  

Crynodeb 

Thema Barn 

Lles Da 

Dysgu 

(mae hyn yn berthnasol i blant tair a phedair oed 
yn unig nad ydynt yn cael addysg mewn lleoliad 
a gynhelir) 

Da 

Gofal a datblygiad Da 

Addysgu ac asesu 

(mae hyn yn berthnasol i blant tair a phedair oed 
yn unig nad ydynt yn cael addysg mewn lleoliad 
a gynhelir) 

Da 

Yr amgylchedd Rhagorol 

Arweinyddiaeth a rheolaeth Da 

Diffyg cydymffurfio 

 Ni chanfyddwyd unrhyw ddiffyg cydymffurfiaeth yn ystod yr arolygiad hwn. 

Argymhellion 

A1 Sicrhau bod ymarferwyr yn darparu cyfleoedd cyson i blant ddatblygu eu medrau 
llafar Cymraeg 

Beth sy’n digwydd nesaf 

Bydd y lleoliad yn llunio cynllun gweithredu sy’n dangos sut y bydd yn mynd i’r afael â’r 
argymhellion. 

Prif ganfyddiadau 

Lles:  Da 

Mae bron bob plentyn yn gwneud dewisiadau a phenderfyniadau synhwyrol am sut i 
dreulio’u hamser wrth chwarae yn y lleoliad. Maent yn hyderus ac yn mwynhau’r rhyddid i 
symud o amgylch yr ardaloedd dysgu gan ddilyn eu diddordebau personol yn effeithiol. 
Maent yn gyfarwydd â’r arferion dyddiol ac yn ymgymryd yn ddiwyd â’r gweithgareddau 
sy’n cael eu cynnig iddynt. Er enghraifft, maent yn cymryd rhan mewn gweithgareddau 
creadigol fel chwarae rôl yn y gegin ac yn arbrofi gyda’r dail a’r dŵr yn y twba. Maent yn 
gwybod y bydd eu dymuniadau’n cael eu parchu gan ymarferwyr. 

Mae bron bob plentyn yn hapus, yn fodlon ac wedi setlo yn y lleoliad. Maent yn ymdopi’n 
dda wrth adael eu rhieni yn y bore. Mae bron bob plentyn yn gyfarwydd â’r drefn ddyddiol 
ac maent yn teimlo’n ddiogel a chartrefol. Maent yn dangos hoffter amlwg tuag at yr 
ymarferwyr. Maent yn mynd atynt yn hapus i’w gwahodd i ymuno yn eu chwarae neu i 
ddarllen stori. Mae bron bob plentyn yn rhyngweithio’n gadarnhaol â’i gilydd, a gydag 
ymarferwyr ac ymwelwyr. Maent yn datblygu eu medrau cymdeithasol trwy siarad a 
thrafod wrth chwarae gyda’i gilydd. Maent yn cydweithredu ac yn rhyngweithio’n 
frwdfrydig wrth chwarae rôl. Er enghraifft, maent yn defnyddio’u dychymyg ac yn arbrofi 
wrth esgus eu bod yn gweini bwyd i ymarferwyr ac ymwelwyr. 

Mae bron bob plentyn yn ymddwyn a rhyngweithio’n dda yn unol â’u hoedran a’u cam 
datblygu. Maent yn chwarae’n hapus ar eu pen eu hunain ac ochr yn ochr â’u ffrindiau wrth 
iddynt ddysgu rhannu a gweithio gyda’i gilydd. Mae’r rhan fwyaf o blant yn dangos 
dyfalbarhad yn eu chwarae a’u dysgu gan ddefnyddio adnoddau sy’n eu diddori am 
gyfnodau priodol. Mae bron bob plentyn yn hyderus i arbrofi yn eu hamgylchedd ac yn 
mwynhau meistroli cyfarpar fel defnyddio pibed i gasglu dŵr. 

Mae’r rhan fwyaf o blant yn datblygu medrau annibynnol da ac yn cyflawni tasgau 
ymarferol drostynt eu hunain. Er enghraifft, maent yn gwisgo cot ac esgidiau glaw heb 
gymorth, yn ogystal ag arllwys llaeth a dŵr o jwg i’w cwpanau. Mae bron bob plentyn yn 
datblygu medrau hylendid personol cadarn. Yn ogystal, maent yn cymryd cyfrifoldeb dros 
helpu i dacluso adnoddau, gan gydweithio’n aeddfed. 

Dysgu (mae hyn yn berthnasol i blant tair a phedair oed yn unig nad ydynt yn 
cael addysg mewn lleoliad a gynhelir):  Da 

Mae bron bob plentyn yn gwneud cynnydd cryf o’u mannau cychwyn ac yn datblygu ystod 
o fedrau yn effeithiol wrth chwarae a dysgu. Maent yn gwrando ar gyfarwyddiadau’n astud 
ac, o ganlyniad, yn ymgyfarwyddo â gweithdrefnau’r lleoliad yn llwyddiannus. Er 



Adroddiad ar Gylch Meithrin Bronllwyn 
Ebrill 2026 

5 

enghraifft, maent yn ymwybodol bod angen i bawb rhoi’r adnoddau heibio yn y mannau 
cywir ar ddiwedd sesiwn ac maent yn gwneud hyn yn gydwybodol.  

Mae medrau llafar mwyafrif y plant yn datblygu’n addas. Maent yn cynyddu eu geirfa yn 
gyson gan siarad mewn cyd-destun perthnasol, er enghraifft wrth enwi trychfilod neu ofyn 
am gymorth. Mae’r rhan fwyaf yn mwynhau canu caneuon a rhigymau sy’n cael effaith 
gadarnhaol ar eu datblygiad llafar. Mae llawer ohonynt yn datblygu medrau darllen cynnar 
yn briodol. Maent yn dechrau dangos diddordeb mewn llyfrau ac yn mwynhau eu cynnwys. 
Maent yn dangos boddhad wrth wrando ar oedolion yn darllen gan ymuno mewn storïau 
cyfarwydd. Mae’r mwyafrif yn dechrau trin llyfrau fel darllenwyr, gan droi tudalennau ac 
ailadrodd storïau ar lafar neu enwi anifeiliaid mewn llyfrau gwybodaeth. Mae llawer o 
blant yn datblygu eu medrau ysgrifennu cynnar yn llwyddiannus yn unol â’u cam 
datblygiad. Maent yn arbrofi â gwneud marciau sy’n cynrychioli ysgrifen, a thynnu lluniau 
syml gan ddefnyddio amrywiaeth o gyfryngau. Mae’r lleiafrif yn mynd ati’n annibynnol i 
ddefnyddio brwsys paent main gyda rheolaeth gelfydd i beintio gyda gofal manwl. 

Mae medrau rhifedd llawer o blant yn datblygu’n gadarn. Mae’r rhan fwyaf yn cyfrif hyd at 
10 ac yn gyfarwydd â rhifau ym mywyd pob dydd, fel pan maent yn trafod y cloc. Mae 
ychydig ohonynt yn cyfri i 20 yn gywir ac yn adnabod rhifau hyd at 100 wrth ddefnyddio tâp 
mesur. Maent yn dechrau defnyddio iaith fathemategol mewn cyd-destunau perthnasol, er 
enghraifft wrth gymharu maint mwydod.  

Mae bron bob plentyn yn datblygu medrau digidol cadarn. Maent yn defnyddio 
amrywiaeth o offer digidol yn effeithiol wrth chwarae ròl. Mae llawer ohonynt yn chwarae 
ac yn ymchwilio’n llwyddiannus gyda synhwyrwyr metel mewn tywod i ddarganfod 
adnoddau metel. Mae medrau corfforol y rhan fwyaf o blant yn datblygu’n effeithiol. Maent 
yn tylino, yn rholio ac yn torri clai yn ofalus, ac yn defnyddio gefeiliau yn fanwl gywir. 
Maent yn dangos meistrolaeth o wal ddringo a byrddau cydbwyso gan helpu ei gilydd i 
symud yn hyderus ar yr offer. Maent yn defnyddio cyfarpar chwarae mawr yn yr ardal 
allanol gyda hyder a rheolaeth gadarn. 

Mae llawer o blant yn datblygu eu medrau creadigol yn llwyddiannus ac yn mwynhau 
mynegi’u hunain trwy greu modelau â chlai a pheintio gyda manylder cynyddol. Mae 
llawer yn hoffi defnyddio offer cerddorol i arbrofi gyda chreu nodau ar gitarau bychain, a 
thrwy gadw rhythm ar wahanol offer taro. Mae llawer yn hoffi dawnsio a chreu 
symudiadau corfforol mewn ymateb i gerddoriaeth. 

Gofal a datblygiad:  Da 

Mae ymarferwyr yn blaenoriaethu diogelwch plant ac yn cynnal gweithdrefnau effeithiol i 
sicrhau bod y plant yn iach a diogel. Maent wedi cwblhau hyfforddiant amddiffyn plant ac 
yn hyderus ynglŷn â’r gweithdrefnau cywir i’w dilyn. Mae ymarferwyr wedi mynychu 

hyfforddiant cymorth cyntaf priodol ac yn cadw cofnodion cywir ar gyfer damweiniau, 
digwyddiadau a meddyginiaeth. Maent yn cadw cofrestrau presenoldeb cywir a llyfr 
ymwelwyr, ac yn cynnal ymarferion tân effeithiol, sydd oll yn cyfrannu at sicrhau 
darpariaeth ddiogel. Mae trefniadau’r lleoliad ar gyfer diogelu plant yn bodloni gofynion ac 
nid ydynt yn destun pryder. 

Mae ymarferwyr yn darparu gofal a chymorth effeithiol ar gyfer plant. Maent yn gweithredu 
polisïau a chynlluniau priodol i hyrwyddo iechyd a lles plant yn llwyddiannus, gan 
gynnwys dilyn cynllun brwsio dannedd a chefnogi plant sydd ag alergeddau. Mae 
ymarferwyr yn hyrwyddo bwyta ac yfed iach trwy ddarparu byrbrydau maethlon sy’n 
cynnwys ffrwythau ffres, llysiau, llaeth a dŵr. Maent yn hyrwyddo ymarfer corff yn 
llwyddiannus trwy sicrhau bod cyfleoedd buddiol i blant ddatblygu eu medrau corfforol ac 
i dreulio amser tu allan yn yr awyr iach. Maent yn sicrhau urddas a phreifatrwydd wrth 
ddilyn polisi newid cewynnau ac yn cadw cofnodion priodol yn ddyddiol. 

Mae ymarferwyr yn meithrin perthnasoedd gofalgar a chefnogol â’r plant gan ryngweithio 
mewn ffordd gynnes, hamddenol a chyfeillgar. Mae hyn yn cyfrannu at greu awyrgylch 
gadarnhaol, hapus a bywiog. Mae ymarferwyr yn hyrwyddo chwarae, dysgu a datblygiad y 
plant yn effeithiol. Mae arweinwyr ac ymarferwyr yn cynllunio amrywiaeth gyffrous o 
weithgareddau a phrofiadau gan ystyried hoff deganau, offer a diddordebau'r plant. Maent 
yn cyfathrebu’n effeithiol wrth ganmol ymddygiad y plant. Mae ymarferwyr yn deall eu 
cyfrifoldebau i gefnogi plant ag anghenion dysgu ychwanegol, ac mae ganddynt 
rwydweithiau effeithiol a gweithdrefnau pwrpasol er mwyn eu cynnal. 

Addysgu ac asesu (mae hyn yn berthnasol i blant tair a phedair oed yn unig 
nad ydynt yn cael addysg mewn lleoliad a gynhelir):  Da 

Mae ymarferwyr yn cynllunio ac yn darparu profiadau dysgu amrywiol sy’n llwyddo i ennyn 
diddordeb a diwallu anghenion bron bob plentyn yn llwyddiannus. Mae bob ymarferydd 
yn rhan o’r broses gynllunio gan gynnig syniadau amrywiol ar gyfer datblygu medrau a 
thanio dychymyg plant. Mae gan ymarferwyr ddealltwriaeth dda o'r modd mae plant yn 
dysgu drwy chwarae ac arbrofi. Maent yn sicrhau cyfleoedd rheolaidd i blant wneud 
dewisiadau mewn perthynas â’u dysgu. Wrth wrando ar eu sylwadau a sylwi ar eu 
diddordebau, mae ymarferwyr yn mynd ati i ddarparu amrediad eang o adnoddau sy’n 
sbarduno dychymyg plant yn llwyddiannus. Enghraifft nodedig o hyn yw’r cyfleoedd i 
wylio wyau buwch goch gota yn deor a gweld lindys yn troi’n gocŵn ac yna’n bili pala.  

Mae ymarferwyr yn meithrin perthynas hyfryd â’r plant. Maent yn adnabod y plant yn 
arbennig o dda ac yn cynllunio’r ddarpariaeth yn ôl y galw, gan addasu’r ardaloedd a’r 
profiadau i gyd-fynd â diddordebau ac anghenion y plant ar y pryd. Maent yn 
rhyngweithio’n llwyddiannus gyda’r plant er mwyn eu hannog i gymhwyso eu medrau. 
Maent yn wybodus am bryd i ymyrryd a phryd i gamu nôl ac arsylwi er mwyn atgyfnerthu’r 

dysgu yn y modd mwyaf effeithiol. Mae ymarferwyr yn gwneud defnydd da o asesiadau ac 
arsylwadau manwl. Maent yn eu defnyddio yn bwrpasol i gynllunio’r camau nesaf yn 
nysgu’r plant ac i fod yn sylfaen i adroddiadau o gynnydd ar gyfer rhieni. Mae arweinwyr yn 
defnyddio’r wybodaeth am gynnydd y plant er mwyn cefnogi datblygiad eu medrau, er 
enghraifft wrth annog eu defnydd o iaith wrth chwarae.  

Mae ymarferwyr yn paratoi ardaloedd dysgu a chwarae diddorol a phwrpasol tu fewn a thu 
allan. Er mai dim ond ardal fechan sydd o gwmpas yr adeilad, mae ymarferwyr yn gwneud 
y mwyaf o bob twll a chornel er mwyn paratoi profiadau sy’n galluogi plant i ymarfer a 
chymhwyso eu medrau yn llwyddiannus.  

Mae ymarferwyr yn gwneud defnydd effeithiol o ganeuon a rhigymau i ddatblygu medrau 
ieithyddol plant. Mae llawer o’r ymarferwyr yn modelu’r Gymraeg yn barhaus, fodd 
bynnag, ar y cyfan, nid ydynt yn darparu cyfleoedd yn ddigon cyson i blant ddatblygu eu 
medrau llafar Cymraeg yn llawn. Mae ymarferwyr yn sicrhau ystod eang o gyfleoedd i blant 
ddatblygu eu medrau ysgrifennu cynnar ac i greu marciau. Mae paent, sialc, pennau ffelt a 
phensiliau ar gael yn barhaus a phatrymau i’w copïo mewn sawl ardal. O ganlyniad, mae 
medrau ysgrifennu cynnar y rhan fwyaf o blant yn datblygu’n dda.  

Yn ogystal, mae ymarferwyr yn darparu ystod o weithgareddau priodol sy'n adeiladu’n 
fwriadus ar fedrau corfforol mawr a mân plant. Er enghraifft, maent yn eu hannog i gymryd 
risgiau priodol wrth ddringo a dilyn cwrs antur, a thrin offer bach pwrpasol yn fedrus yn yr 
ardaloedd. 

Mae ymarferwyr yn hyrwyddo ymwybyddiaeth y plant o’u hunaniaeth Gymreig yn briodol 
trwy ddarparu gweithgareddau ac adnoddau buddiol wrth ddathlu diwrnodau pwysig i’r 
Cymry. Mae ymarferwyr hefyd yn hybu dealltwriaeth a thrafodaethau syml am amrywiaeth 
ddiwylliannol, gan feithrin parch a moesoldeb. Mae adnoddau fel llyfrau, jigso a doliau 
amrywiol yn cefnogi hyn ymhellach ac yn annog plant i sylwi ar wahaniaethau, trafod 
tebygrwydd ac adeiladu empathi. Yn yr achlysuron prin pan mae plant yn anghydweld, 
mae ymarferwyr yn ymyrryd yn briodol i annog plant i ddeall rheolau ymddygiad syml 
megis rhannu a chymryd tro. O ganlyniad, mae plant yn dangos parch tuag at ei gilydd ac 
yn dysgu sut i fod yn garedig gyda’u ffrindiau.   

Maent yn gwneud defnydd priodol o’u hardal trwy ymweld â pharc leol ac wrth fynd am 
dro heibio rhandir er mwyn arsylwi a gwerthfawrogi byd natur. Maent yn treulio amser yn 
arsylwi ar geffylau gerllaw fel sbardun i’w gwaith ar ‘flwyddyn y ceffyl’. Golyga hyn fod gan 
y plant ddealltwriaeth gynyddol o’u cymuned a’u milltir sgwâr.  

Yr amgylchedd:  Rhagorol 

Mae arweinwyr yn darparu amgylchedd chwarae a dysgu rhagorol o’r ansawdd uchaf, sydd 
wedi’i gynllunio’n gelfydd. Maent yn cynnig amgylchedd croesawgar a chynnes i bob 

oedran. Mae’r ardaloedd mewnol ac allanol wedi eu trefnu’n hynod ofalus a phwrpasol. 
Maent yn sicrhau bod amrywiaeth eang o weithgareddau i gyfoethogi’r profiadau dysgu 
plant yn llwyddiannus. Mae arweinwyr yn sicrhau bod digon o le ar gael i'r plant symud o 
gwmpas yn hwylus wrth chwarae, yn ogystal ag ardaloedd iddynt ddod at ei gilydd yn 
gyfforddus fel grŵp. Mae ymarferwyr yn trefnu'r ardaloedd dysgu'n arbennig o effeithiol 
gan ysbrydoli’r plant i archwilio ynghyd a datblygu eu dychymyg. Mae hyn yn cefnogi 
datblygiad medrau creadigol y plant yn llwyddiannus ac yn eu hannog i fod yn ddysgwyr 
chwilfrydig. Mae ymarferwyr yn sicrhau bod yr ystafelloedd chwarae yn cynnig naws 
gartrefol gyda hen gelfi traddodiadol ac maent yn dathlu creadigrwydd y plant trwy 
arddangos eu gwaith a ffotograffau ohonynt. Mae hyn yn rhoi ymdeimlad cryf iawn o 
falchder, perchnogaeth a pherthyn i'r plant a’r ymarferwyr.  

Mae arweinwyr yn cynnig adnoddau helaeth o’r safon uchaf fel bod y plant yn cael 
profiadau rhagorol sy’n creu chwilfrydedd a rhyfeddod. Mae bron bob un o’r adnoddau’n 
adlewyrchu’r amgylchedd naturiol ac yn cynnwys gwrthrychau dilys. Maent yn darparu 
gwisg ysgol bob un o’r ysgolion cynradd y mae Cylch Meithrin Bronllwyn yn eu bwydo yn yr 
ardal gwisgo i fyny er mwyn i blant gyfarwyddo â’r wisg a chael cyfle i chwarae rôl 
pwrpasol. Mae gan hyn effaith bositif ar les plant wrth iddynt feddwl am, a pharatoi ar 
gyfer, y cam nesaf yn eu haddysg. 

Mae bron bob un o’r adnoddau ar lefel isel, sy’n galluogi plant i gael mynediad atynt yn 
llwyddiannus ac i fod yn hynod annibynnol yn eu chwarae. Mae arweinwyr yn darparu 
cyfleoedd di-ri i blant ddefnyddio eu dychymyg drwy arbrofi gyda rhannau rhydd ac offer 
go iawn megis allweddi a thorchau. Yn yr ardal chwarae rôl, mae plant wrth eu bodd yn 
gofalu am ddoliau, paratoi bwyd a gwisgo i fyny. Mae ymarferwyr yn sicrhau amgylchedd 
caeedig a diogel tu allan, sy’n cynnig profiadau a chyfleoedd pwrpasol a chyffrous i blant. 
Er enghraifft, mae ardaloedd cysgodol, arwynebau meddal a gwair ffug sy’n cynnig 
cyfleoedd i blant gymryd risg, i ddarganfod, a meithrin medrau corfforol a chreadigol. 
Maent yn sicrhau cydbwysedd da rhwng hyrwyddo diogelwch y plant a’u cefnogi i fentro. 
Er enghraifft, mae’r plant yn cael cyfle i ymarfer eu medrau corfforol drwy ddringo nifer o 
offer gwahanol y tu fewn a thu allan. 

Mae arweinwyr yn darparu dodrefn ac adnoddau o ansawdd rhagorol sy'n briodol o ran 
oedran y plant, gan gynnwys rhai sy'n hyrwyddo ymwybyddiaeth ddiwylliannol fel 
offerynnau, llyfrau a doliau aml-ddiwylliannol. Mae arweinwyr a'r ymarferwyr yn sicrhau 
bod yr adnoddau a'r cyfarpar yn lân ac yn cael eu cynnal a'u cadw'n dda.  

Maent yn sicrhau bod y plant yn cael gofal mewn amgylchedd diogel. Maent yn dangos 
dealltwriaeth dda o faterion iechyd a diogelwch perthnasol. Maent yn cofnodi gwiriadau 
diogelwch ac mae pob rhan o'r lleoliad yn lân ac yn cael ei gynnal a'i gadw mewn ffordd 
addas. Mae arweinwyr wedi datblygu asesiadau risg manwl ac yn eu hadolygu'n rheolaidd. 

Maent yn ystyried yn ofalus y peryglon y tu mewn a'r tu allan er mwyn sicrhau bod camau 
ar waith i gadw’r plant yn ddiogel. 

Arweinyddiaeth a rheolaeth:  Da 

Mae gan yr arweinydd weledigaeth gadarn ar gyfer cefnogi plant i’r eithaf i fod yn hapus, 
yn hyderus ac yn chwilfrydig. Mae hi’n rhannu’r weledigaeth yn angerddol gyda’r holl staff. 
Maent oll yn benderfynol o baratoi’r plant at y cam nesaf yn eu bywydau trwy ddatblygu 
annibyniaeth i fedru dygymod â heriau newydd gyda dycnwch. Mae’r disgwyliadau uchel 
sydd ganddi yn sicrhau bod pawb yn cydweithio’n effeithiol iawn fel tîm. Gyda 
chefnogaeth agos yr ymarferwyr, mae’n gwireddu’r weledigaeth hon yn llwyddiannus. 
Gyda’i gilydd, maent yn creu awyrgylch ac ethos deuluol a gofalgar lle mae plant yn ffynnu. 
Mae arweinwyr yn sicrhau bod y datganiad o ddiben yn gyfredol ac yn adlewyrchu’r 
gwasanaeth yn llwyddiannus.  

Mae arweinwyr yn defnyddio tystiolaeth uniongyrchol i nodi’n gywir gryfderau’r lleoliad a’r 
meysydd i’w gwella. Maent yn cynnal prosesau hunanwerthuso trylwyr. Mae’r arweinwyr 
a’r ymarferwyr yn cyfarfod yn aml gan drafod holl agweddau’r ddarpariaeth a chynnydd y 
plant. Maent yn sgwrsio’n anffurfiol gyda rhieni a gofalwyr yn ddyddiol ac yn danfon 
holiadur mwy ffurfiol yn achlysurol. Maent yn ymateb yn briodol i gynigion a syniadau 
partneriaid, gan gynnwys ymgynghorwyr o’r awdurdod lleol. Mae blaenoriaethau gwella 
wedi eu rhannu’n gamau synhwyrol, ac mae’r arweinydd a’r ymarferwyr yn eu gwerthuso’n 
rheolaidd. Er enghraifft, maent wedi adnabod yr angen i gryfhau dealltwriaeth y staff o 
batrymau chwarae ailadroddus y plant. Erbyn hyn, mae ymarferwyr yn cofnodi ac yn 
rhannu eu sylwadau am chwarae’r plant mewn modd clir a gweledol, sy’n eu galluogi i 
gynllunio profiadau mwy bwriadus ar eu cyfer.  

Mae gan yr arweinydd a’r ymarferwyr berthynas dda â rhieni a gofalwyr. Maent yn cynnig 
ymweliadau sefydlu i blant a theuluoedd, ac yn casglu gwybodaeth ddefnyddiol er mwyn 
canfod anghenion a diddordebau’r plant. Mae arweinwyr yn sicrhau bod ymarferwyr yn 
ychwanegu at y wybodaeth yn rheolaidd, gan rannu hyn gyda rhieni a gofalwyr ar ddiwedd 
y tymor. Golyga hyn fod gan ymarferwyr ddarlun cynhwysfawr o ddatblygiad plant yn 
ystod eu cyfnod yn y lleoliad. O ganlyniad, maent yn gallu darparu ar gyfer diddordebau’r 
plant yn llwyddiannus. Yn ogystal, mae arweinwyr yn sicrhau bod y teuluoedd yn derbyn 
adroddiadau ysgrifenedig ar ddiwedd blwyddyn, er nad oes cyfarfodydd mwy ffurfiol yn 
digwydd ar hyn o bryd. 

Mae arweinwyr yn dilyn prosesau recriwtio diogel a chadarn ac mae ganddynt drefniadau 
llwyddiannus ar gyfer gwerthuso perfformiad ymarferwyr. Maent yn adnabod targedau 
priodol ar gyfer gwelliannau drwy arfarniadau effeithiol ac yn darparu cefnogaeth a 
hyfforddiant yn unol ag anghenion a diddordebau staff unigol. Mae perthynas dda 
ganddynt gyda’r ysgolion y maent yn eu bwydo. Mae athrawon o’r ysgolion hynny yn 

ymweld â’r lleoliad er mwyn dod i adnabod y plant cyn iddynt drosglwyddo ac i baratoi ar 
eu cyfer nôl yn eu hysgolion.  

Ⓗ Hawlfraint y Goron 2026: Gellir ailddefnyddio’r adroddiad hwn yn ddi-dâl: (a)  mewn unrhyw fformat neu 
gyfrwng; a (b) gellir ei gyfieithu gan neu ar ran darparwr addysg a/neu hyfforddiant y mae’r adroddiad hwn 
yn ymwneud ag ef i unrhyw iaith, ar yr amod y caiff ei ailddefnyddio ac/neu ei gyfieithu’n gywir ym mhob 
achos ac na chaiff ei ddefnyddio mewn cyd-destun camarweiniol. Ym mhob achos, rhaid cydnabod y 
deunydd (gan gynnwys unrhyw gyfieithiad) fel hawlfraint y Goron a rhaid nodi teitl yr adroddiad penodol. 

Dyddiad cyhoeddi:  02/07/2026 
11 

Copïau o’r adroddiad 

Mae copïau o’r adroddiad hwn ar gael yn y lleoliad ac oddi ar wefan AGC ac Estyn  
(http://careinspectorate.wales) (www.estyn.llyw.cymru) 

Mae AGC ac Estyn yn arfarnu effeithiolrwydd darparwr gan ddefnyddio graddfa bedwar 
pwynt ar gyfer barnau: 

Rhagorol Perfformiad ac arferion cryf iawn, cynaledig 

Da Llawer o gryfderau a dim meysydd pwysig y mae angen eu 
gwella’n sylweddol 

Digonol Cryfderau yn gorbwyso gwendidau ond mae angen gwelliannau 

Gwael Gwendidau pwysig yn gorbwyso cryfderau ac mae angen 
gwelliannau sylweddol 

Cyfieithwyd y ddogfen hon gan Trosol (Cymraeg i Saesneg). 

